Nafarroako Parlamentuko Mahaiak, 2021eko maiatzaren 3an egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Miguel Bujanda Cirauqui jaunak aurkezturiko mozioa, zeinaren bidez Nafarroako Gobernua premiatzen baita Errioxa Jatorri Deitura Kalifikatua zatitzeko ekimena errefusa dezan eta nafar ekoizleen interesak defenda ditzan.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2021eko maiatzaren 3an
Lehendakaria: Unai Hualde Iglesias
MOZIOAREN TESTUA
Nafarroako Gorteetako kide den eta Navarra Suma talde parlamentarioari atxikita dagoen Miguel Bujanda Cirauqui jaunak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatzeko:
Iragan uztailaren 17an EAJ-PNV euskal talde parlamentarioak proposamen bat aurkeztu zuen Diputatuen Kongresuan, Autonomiaz gaindiko lurralde-eremuetako jatorri deiturena eta adierazpen geografiko babestuen maiatzaren 12ko 6/2015 Legea aldatzeko.
Proposamen horrek eragin zuzena dauka Errioxa Jatorri Deitura Kalifikatuaren eredu, araudi eta funtzionamenduari begira; izan ere, deitura hori zatitu eta jatorri deitura berri bat sortzea bilatzen du, Eusko Jaurlaritzaren kontrolpean, baina Errioxa markaren izenari eta merkatuari uko egin gabe, Errioxako, Nafarroako eta Arabako mahastizainek eta upeltegiek hamarkadatan egindako lanaren kaltetan.
Errioxa Jatorri Deitura Kalifikatuaren osoko bilkura ekimen horren aurka azaldu da; haien esanetan, «zuzenbideko bide toles baten bidez egindako bereizketa-saiakera eta desjabetze politiko» bat da, zeinaren bidez kudeaketa-eredu independente bat sortu nahi baita, non kontrol, ikuskapen eta zehapen ahalmenak kontseilu arauemaile bereki baten esku egonen bailirateke. Kontseilu bereki horrek erabakiko luke dena: kontra-etiketak, uztaren gaineko arauak, urtaldien kalifikazioa... Eta baitezpadakoa izanen litzateke: inork ere ezin izanen luke Arabako Errioxako ardoa egin Kontseilu horren kontrolik gabe.
Ekimen hori bigarrena zen jada, lehenago huts egin baitzuten deitura bereki bat sortzeko saiakera arduragabeek. Aurrekoaren aldean, ordea, oraingo honetan PSOEren adostasuna du EAJren proposamenak; beraz, Eusko Jaurlaritzaren eskuetan utziko luke erabakitzeko ahalmena, deituratik irten gabe, Errioxa Jatorri Deitura Kalifikatua osatzen duten gainontzeko erkidegoak kontuan hartu gabe.
Beti da garrantzitsua –krisi egoera honetan are gehiago– Errioxa Jatorri Deitura Kalifikatuaren ekintza- nahiz kudeaketa-batasuna, kudeaketa esklusibotasunez esleitzea, babestutako ardoen kalitatea bermatzeko, ekoizleen eta kontsumitzaileen interesak bermatzeko. Kontseilu arauemailea kalitate eta jatorri berme hori emateko moduan da gaur egun, deitura osatzen duten hiru eremuetako bakoitzari: Arabako Errioxa, Goi Errioxa eta Ekialdeko Errioxa, non Nafarroako Foru Komunitateko upeltegiak eta mahastizainak sartzen baitira. Horrek besteengandik bereizteko tresna indartsu bat ematen die upeltegiei, baina baita konfiantza eta kalitate zigilu bat ere, lortzen asko kostatu zaiena eta ezin dena orain hutsaltzen utzi euskal nazionalisten gose-egarriagatik.
Nafarroako Gobernuak ez du horri buruz deus ere adierazi orain arte, eta horrek ziurgabetasun handia sortu du mahastizaintza- eta ardogintza-sektore horretan.
Hori guztia dela-eta, honako erabaki proposamen hau aurkezten da:
Nafarroako Parlamentuak Nafarroako Gobernua premiatzen du Errioxa Jatorri Deitura Kalifikatua zatitzeko ekimena errefusa dezan eta, ukitutako eragileekin bildu ostean, Errioxa Jatorri Deitura Kalifikatuko nafar ekoizleen interesak defenda ditzan, bai Espainiako Gobernuaren bai Europako Batzordearen aitzinean.

